
 „ብኣካል ዝቐረባ ኮፍ ዘይበላ መንበር“ 

- ነገረ ኢሰይያስ - 
 

ብጴጥሮስ ገ/መድሕን ወራሲ 

---------------------- 

 
 

   ጉንበት 1991 ኤርትራ ብህዝባዊ ሰራዊት ሓርነት ኤርትራ ሓራ ኾይና፡ ኣየር ናጽነት ክተተንፍስ 

ትጅምር። ኢሰይያስ ኣፈወርቂ ንህዝባዊ ግንባር ሓርነት ኤርትራ ወኪሉ ንኣዲስ ኣበባ የምርሕ። 

ኢትዮጵያ’ውን ብወገና ብተጋደልቲ ህዝባዊ ወያነ ሓርነት ትግራይ ካብ ስርዓት ደርጊ ተገላጊላ፡ እፎይታ 

ክትረክብ ዝጀመረት መሰለት። „ተቐንጢጡ ጸልማት ዓቢ ግነ“  እናበለ ህዝቢ ብታሕጓስን ጓይላን ድቃስ’ዩ 

ስኢኑ። ሓሳብ ልብና ሰሚርልና፡ ብድሕሪ ሕጂ ውግእ የለ ወረ ውግእ ዝብል ፍጹም ሰላም ዝሰፈነ ይመስል።  

   ኢሰይያስ’ውን ኣዲስ ኣበባ ምስ በጽሐ፡ ብሃረርታ ዝኣክል ድቃስ ስኢኑ ይሓድር። ነታ ዝሓልማ መንበር’ዩ 

ብኣካል ቐሪብዋ ዘሎ። ከመይ ደኣ ዘይሕጐስ። ኣብ’ቲ 1991 ካብ 1 ክሳዕ 5 ሓምለ ኣብ ዝተኻየደ „ዋዕላ 

ንሰላማውን ዲሞክራስያውን ምስግጋር“ ኣብ ኣዲስ ኣበባ ድሕሪ ምስታፉ፡ ኢሰይያስን መለስን 

በብወገኖም ጋዜጣዊ ርክብ የካይዱ። መለስ ተዛንዩን ፍትሕ ኢሉን ዋዛ እናሓወሰ መልስታት እንክህብ፡ 

ኢሰይያስ ግን ተዓዘብቲ ከም ዝብልዎ ተጸዊጉ ደረቕ ምላስ ክህብ ይስማዕ። ኣዲስ ኣበባ ኸይዱ፡ ዓለም 

ደድሕሪ ሓዲሽ መራሒ ኢትዮጵያ ዝኾነ መለስ ዘብዘብ ክትብል ምስ ረኣየ ኣይሕጐስን። እዛ „ዝሓለምኩዋ 

መንበር ናይ ዓባይ ኢትዮጵያ ኣብ ኢደይ በጺሓ ክትመልቈኒ’ያ ግዲ“ ብምባል ዘንጸርጸረ ይመስል።  

   ኢሰይያስ ነዲስ ኣበባ 1993 መሊሱ ይምለሳ። ሽታ ሕጽኖት ናይ ናጽነት ኤርትራ ገና ብሓድሹ’ዩ ዘሎ። 

ኢሰይያስ  ምስ ኢትዮጵያ ብዛዕባ ዝህሉ ዝምድና ኣመልኪቱ፡ ንሓደ ጋዜጠኛ „ምሉእ ውህደት … 

ብቑጠባዊ መደብ ጀሚሩ … ብፖለቲካዊ ውህደት ክዛዘም ተኽእሎ“ ከም ዘሎ ይገልጽ። ኣብ’ቲ እዋን’ቲ 

ኣብ መዝገበ ቓላት ናይ ሕዝቢ ተሓኺኸን ተረሲዔን ዝነበራ ቓላት’የን። ኣብ ልቢ ኢሰይያስ ግና ገና 

ብህይወተን ዘለዋ። ኣቦይን ኣደይን ነንበይኑ ጸሎቶም ድዩ ዝበሃል። ኢሰይያስ „ነዛ መንበር ኣብ ኣዲስ ኣበባ 

ብኣካል ካብ ቀረብክዋ፡ ብኸመይ’የ ኾፍ ዝብላ“ ኣብ ዝብል ሓሳብ ይጥሕል። እቲ መንገዲ ይንዋሕ ይሕጸር 

ናብኡ ዘብጽሕ ጥራይ ይኹን ኢሉ የማዕዱ።   

   መለስ ነዛ ሕብእቲ ጸሎት ናይ ኢሰይያስ ጽቡቕ ጌሩ የንብባ። ኢሰይያስ ነዛ መንበር ኮፍ እንተኢልዋ፡ ከም 

ዘይትስእ ይፈልጦ። ጽላሎት ኢሰይያስ ከኣ ምስ’ቲ ቑመቱ፡ ንመለስ መኸወሊኡ እምበር መድመቒኡ ከም 

ዘይኮኖ ኣይስሕቶን።  ህዝቢ ኤርትራ ብመገዲ ርእሰ ውሳኔ ድምጹ የስምዕ። ምሉእ ናጽነት ይእወጅ። 

ናጽነት ኤርትራ ንመለስ መኽሰቡ ይኸውን። ረፈረንድም ምክያድ ማለት ንኢሰይያስ ካብ ኣዲስ ኣበባ 

ምርሓቅ’ዩ። ብመገዲ ናጽነት ኤርትራ ኢሰይያስ ንኣዲስ ኣበባ ገጹ ኸም ዘይምለስ ይኸውን። መለስ ኣብ 

መዲና ኣዲስ ኣበባ ስልጣን „ዓባይ ኢትዮጵያ“ ንበይኑ ጨቢጡ፡ ተፈላጥነትን ዕብየትን እናረኸበ ይኸይድ።    

   ኢሰይያስ ድማ „ኣብ’ዛ ንእሽተይ ኣስመራ ተሓጺረ ኽተርፍ ማለት ድየ? ዘበት! ኣዲስ ኣበባ 

ኽምለሰኪ’የ!“ ይብል። ካብ’ታ ብኣካል ቀሪብዋ፡ ግን ኮፍ ዘይበላ ተበሃጊት መንበር „ዓባይ ኢትዮጵያ“ 

ዘርሓቕዎ ኽልተ ኣካላት የለሊ። ኤርትራውያን ብድምጾም ንልዑላውነት ሃገሮም፡ ተጋሩ ድማ ኣብ ኣዲስ 

ኣበባ ብዝተኸልዎ መንበረ ስልጣን መሰናኽል ይኾንዎ። ኣብ’ዞም ክልተ ኣካላት ዘይርሳዕ ዘይወጽእ ቂምታ 

ይሕዝ። ገጾም ልምጽማጾም ክሪኦም ዘይደሊ ምዃኑ፡ ኣብ’ቲ ዘይርከብ ልቡ የስፍሮም። ነዲስ ኣበባ 

„ክምለሰኪ’የ!“ እንድዩ ዝበላ። „ወፍሪ ምልሶት“ ድማ ይጅምር። ካብ ጉንበት 1998 ክሳዕ ሰነ 2000 „ፈተነ 

ምምላስ ናብ ኣዲስ ኣበባ“ የካይድ። ኣብ በቕሊ ተወጢሕኻ ዘይኮነስ፡ ብታንክታትን ብነፈርትን እምበር። 

ሰሊጥዎ ዶ ወላስ ኣይሰለጦን ከም’ቲ ዝረኣናዮ’ዩ።    

   ካብ 2001 ንደሓር ኣብ ዕዮ ገዝኡ ከድህብ ይጅምር። ዝእሰር ይኣስር። ዝባረር የባርር። ኣብ ክንዲ 

ኣብያተ ትምህርቲ ኣብያተ ማእሰርቲ ይስስና። እታ እንኮ ልዑል ትምህርቲ እትህብ ዩኒቨርስቲ ይዓጽዋ። 

ኣብ ክንዲ ፍትሒ ፍርሒ የስፋሕፍሕ። ህዝቢ ንኸይዛረብ ኣፉ ይዓብሶ። ከም ቃሕትኡ ከም ድላዩ 

የበሳብሶ። ንመንእሰይ ኤርትራ ድማ ብስም „ሃገራዊ ኣገልግሎት“ ጅሆ ይሕዞ። ኣብ ክንዲ ብርዒ ብረት 

ካላሺን የሐንግጦ። ንዝዅብልል ናብ ኣንደር የእትዎ። ንዝሃድም ድማ ብጥይት ይዘብጦ። መንእሰይ ኣብ 

ክንዲ ዝነቅሕ፡ ብራዕድን ቀይድን ይፈርሕ። ሕብረተ ሰብ ኤርትራ ፋሕ ብትን ይኣትዎ። ሃገር ብምልእታ 

ብግዝኣተ ምልኪ ክሳዳ ይሓንቃ። ናይ ምዕባሌ ትንፋስ ስኢና ኣካላታን ትካላታን የልምሳ። ኵሉ ነገር ኣብ 

ክንዲ ንላዕሊ ንታሕቲ የንቈልቍል። ተቐልቂሉ ዝነበረ ጩራ ብርሃን ጠፊኡ ዲቕ ዝበለ ጸልማት ይሰፍን።  

   ካብ „ስርሒት ምምላስ ናብ ኣዲስ ኣበባ“ ግን ንሓንቲ መዓልቲ’ኳ ኣየዕርፍን። ዓይኑ ሰም ከየበለ 

ስልትታት ክፍሕስን መደባት ክኣልምን ይሓድር።  ወላ ቝጣባ ሃገር ይልመስ! ወላ ህዝቢ ይድከ ይጥመ! 

ወላ መንእሰይ ይሰደድ! ወላ ስድራ ቤታት ፋሕ ብትን ይበላ! „ምህናጽ ሃገር“ ንዕኡ ናብ ኣዲስ ኣበባ  ዘእቱ 

መገዲ ምጽራግ ማለት’ዩ። ኣብ መገዱ ዝጸንሖ ድማ ምልጋስን ምእላይን’ዩ። ኣስመራ „መካ“ ናይ 

እተፈላለዩ ተቓወምቲ ይገብራ። ኣብ ፈቐዶ ዞባታት መዓስከራት ይኸፍተሎም። ጸጋ ሃብቲ ሃገር ናብ’ዘን 

መዓስከራት ይፈስስ። ንህዝቢ እናዛናጋዕካ ምዝንጋዕ ድማ ከም ኣመሉ ብጥበቡ ይዋሳእ። ካብ „ክወሩና 

ደልዮም“ ክሳብ „ዶብና ከይተሓንጸጸ“ ይጋዋሕ። ካብ „ከዳሚት ወያነ“ ክሳብ „ደንዳኒት ኣሜርካ“ 

ይብጻሕ። እገዳዶ ማዕቐብዶ ይውሰኾ። ኣየ’ወ ብዙሕ ጊዜ ኸም መስቲካ ተሓይኾም። „ብሃንደበት“  ኣብ 

ኢትዮጵያ 2018 ሓዲሽ ነገር ይኽሰት። ካብ ብሔረ ኦሮሞ ዝኾነ ዶ/ር ኣቢይ ኣቦ መንበር ናይ’ቲ ብኣርባዕተ 

ውድባት ዝቖመ ገዛኢ ግንባር ኢትዮጵያ ይኸውን። ቍሩብ ጸኒሑ ድማ ቀዳማይ ሚንስተር ናይ መንግስቲ 

ኢትዮጵያ ይሽየም። ከም መስቲካ ክሕየኽ ዝጸንሐ መመሳመሲ ምኽንያት ድማ፡ ኣብ ወደባዊት ከተማ 

ባጽዕ „ጌም ኦቨር“ ተባሂሉ ይድርበ። መኻልፍ ዝኾንዎ ወያነ ድማ ካብ ኣዲስ ኣበባ ንመቐለ የዝልቑ። 

   ኣብ ማእከል ኣስመራ „ኣይከሰርናን! ንብረትና ተመሊስና’ዩ“ ዝብሉ ሓረጋት ካብ ልቢ ኢሰይያስ 

ይውሕዙ። ንሕዝቢ ድማ የገርሙ። ናይ ብሓቂ ብደዉ የፍዝዙ። ንሱ ግን ሓቁ ኣሎ። ብዘይካ ጊዜ ዋላ ሓንቲ 

ዝኸሰሮ የለን። ስድራ ቤታት ኤርትራ ብሞትን ብስደትን ደቀን ክስእና፡ ንሱን ስድራ ቤቱን ሓንቲ 

ኣይኮኑን። ነታ ኣብ 1990ታት ብኣካል ቀሪቡዋ ግን ኮፍ ዘይበላ መንበር መሊሱ ድኣ ይምለሳ። ደሓን 

ይእቶ ዶ/ር „ተደምረናል“፡ ከም’ዛ ናይ ልቡ ዝፈለጠሉ፡ „ንኢሱ ወድ ኣፎም“ ኣብ ኣዲስ ኣበባ ብቐይሕ 

ምንጻፍን ብዓጀባን ይቕበሎ። ኣብ ኣደራሽ ሚለንዩም ምስ ኣሽሓት ህዝቢ ኣዲስ ኣበባ የራኽቦ። ከም’ዛ 

ዘውዲ ዝደፍእ ሓጼ፡ ንጉሳዊ ካባ ኣልቢሱ ኣኽሊል ኣብ ርእሱ ኣቐሚጡ የማዕርጎ። ብጣቕዒትን ብፋጻን 

ብዓውታ ስሙ ይጭርሑ።  „… ሞኣ አንበሳ ዘእም ነገደ …“ የምስልዎ።   

   ኢሰይያስ „እዛ ዝሓልማ ዝነበርኩ መንበር ሎምስ ብሓቂ ኾፍ ኢለያ’የ“ ብምባል፡ ኣብ ቅድሚ ህዝቢ 

ኤርትራ ኣርኢዎ ዘይፈልጥ „ሓቀኛ“ ስምዒቱ  ኣብ ቅድሚ ህዝቢ ኣዲስ ኣበባ ኸርኢ ይጅምር። ኣዒንቱ 

ቝጽርጽር ይብላ። ኣፍ ልቡ ደጋጊሙ ይሃርም። ብኸብዲ ኢዱ ጌሩ ኸንፈሩ ይስዕም። ርእሱ ብናፍቖት 

የወዛውዝ። ብኽቱር ሓጐስ ዝብሎ ይጠፍኦ። ነብሱ ምቍጽጻሩ ይስእን። ንዶ/ር ኣቢይ ክሳዕ „ንስኻ ኢኻ 

ትመርሓና … „ ዝብሎ ይኸውን። ብኣካል ቀሪብዋ ኾፍ ኢልዋ ግን ዘይፈልጥ „መንበር ዓባይ ኢትዮጵያ“ 

ክሳዕ ክንድ’ዚ ከም ተስክሮን ተዕብዶን ኣብ’ቲ መድረኽ ይጋሃድ።  

   ንጽባሒቱ ምስ ተበራበረ ግን፡ ከም’ታ ዝመጻ ካበዲስ ኣበባ ነስመራ ምምላሱ ኣይተርፎን። ዝሓለፈ 50 

ዓመት ንመንበሩ ዘስግእ ዓቢ ጌጋ ከይገበረ ድሕሪ ምጽናሕ፡ መላኺ ኢሰይያስ ካልእ መንበር ከቋምትን 

ክውስኽን ክብል፡ ነታ ዘላቶ ሓንቲ መንበር ኣብ ሓደጋ የእትዋ። ካብ ኢዱ ድማ በትረ ስልጣኑ ኽትሞልቕ 

ትጅምር። ሕልሙ ከይጨበጠ መሊሱ ደኣ ኣብ ዓዲ ሃሎ ተሸጊጡ ይጭበጥ። ከም’ቲ ንዅሉ መጀመርታ 

ዘለዎ መወዳእታ’ውን ኣለዎ ዝበሃል፡ መወዳእታ ናይ ኢሰይያስ ዘቃልሕ „ደወል ይኣክል“ ይውቃዕ። ኣብ 

ምሉእ ዓለም ዝርከብ ህዝቢ ኤርትራ ድማ፡ ድሕሪ’ዚ ዅሉ ማእለያ ዘይብሉ መከራን ዕንወትን፡ ነዚ ቘጽሉ 

ዘየውደቐሉ „ንፋስ ዘራጊቶ“ ዝኾነ ኢሰይያስ ብሓባር ተላዒሉ ይኣኽለካ ይብሎ።    


